
REBORDELO
Comunidade titular: Parroquia de San Martiño de Rebordelo 
(Cerdedo-Cotobade)
Forma xurídica: MVMC
Superficie: 350 ha
N.º de comuneiras/os: 32 (17 mulleres, 15 homes)
N.º mulleres no órgano de goberno: 2 (de 4)

Carballeira do 
Pozo do Liño

Salto de auga no río Almofrei e levada dos muíños do Pozo Negro

Síntese histórica

O topónimo da parroquia pro-
cede probabelmente do latín 
Roburetellu (fitotopótimo 
relativo ao vernáculo rebolo, 
Quercus pyrenaica) e a súa 
igrexa, orixinalmente románi-
ca, é de comezos do século 
XIII. As terras da parroquia es-
tarían baixo o señorío do Mor-
gado de Guimarei.

O monte foi clasificado como 
veciñal en 1979, aínda que a 
maior parte da superficie se 
mantivo baixo un convenio de 
xestión coa Xunta, dando lugar 
a repoboacións extensas de 
Pinus radiata. Outras 10 hec-
táreas víronse afectadas por 
unha canteira de granito, que 
funcionou nos anos 1980 e que 

foi abandonada. A comezos 
dos 2000 producíronse varias 
tentativas de reiniciar a acti-
vidade, con oposición da ve-
ciñanza. Mediante un acordo 
co Centro de Investigación Fo-
restal de Lourizán, cedéronse 
3 hectáreas para un souto ex-
perimental, aínda que a cesión 
finalizou en 2023. A zona viuse 
severamente afectada polos 
grandes incendios de 2006 e 
2017. Logo deste último lume, 
a comunidade decidiu mudar 
a súa estratexia de xestión do 
monte para centrala na con-
servación e recuperación do 
bosque autóctono e na posta 
en valor dos ecosistemas.

Rela (Hyla molleri)

Madeirudo (Boletus edulis) 
no couto micolóxico

Cobra de auga 
(Natrix maura)

CONTEXTO
Situación

Rebordelo está situado no val do 
río Almofrei, que divide o terri-
torio veciñal en dúas partes. Ao 
leste, a maior extensión do mon-
te veciñal encóntrase na ladeira 
norte do monte Penacadeira, 
que ten o Coto da Corrida (583 
m) como punto máis elevado, 
onde tamén se sitúan boa parte 
dos 13 núcleos de poboación que 
forman a parroquia. Ao oeste, o 
límite do territorio está marcado 
pola serra coroada pola Torre do 
Castelo (546 m). Do monte sur-
xen varios regueiros tributarios 
do Almofrei: Salgueiro, Brañiñas, 
Duxe. Rebordelo está a 20 km de 
Pontevedra e a 1 km da capital 
municipal.

VALORES DE  
CONSERVACIÓN
A pesar do impacto dos mono-
cultivos e sucesivos incendios, 
o monte veciñal de Reborde-
lo contén unhas 40 hectáreas 
de carballeiras (9230) e varios 
soutos (9260) que cobren case 
12 hectáras. Nas proximidades 
dos ríos Almofrei e do rego 
Duxe consérvanse bosques 
de ribeira (91E0*) que cubren 
3,5 hectáras, con presenza 
de fentos relictos do terciario, 
así como unha poboación de 
fento do botón (Woodwardia 
radicans). Tamén existe unha 
representación abundante de 
rochedos silíceos (8230) nos 
afloramentos graníticos e zo-
nas con forte pendente.

Por outra banda, nos Chans de 
Rebordelo destaca a presen-
za de varios microhábitats de 
orixe antrópica. Logo da explo-
tación e abandono dunha can-
teira formáronse varias pozas 
temporais, con desenvolve-
mento invernal ou primaveral. 
Nas súas proximidades, es-
pecialmente no Chan da Fer-
radura, aparecen pequenas 
zonas de queirogais húmidos 
(4020*). Nas zonas de transi-
ción entre matogueira, bosque 
e rochedos aparecen áreas de 

Análise de macroinvertebrados no río Almofrei

Roteiro polos muíños do río Almofrei

Pozas nas Chans de Rebordelo, co outeiro de Pé da Múa ao fondo e o Galiñeiro no horizonte

queirogais secos (4030) que 
ocupan unhas 10 ha.

O territorio comunitario conta 
coa presenza de diversas es-
pecies de mamíferos asociadas 
ao mosaico de bosques atlán-
ticos e outras formacións de 
queirogais e pasteiros, como 
son o raposo (Vulpes vulpes), 
o xabaril (Sus scrofa), o corzo 
(Capreolus capreolus), o tei-
xugo (Meles meles), a xeneta 
(Genetta genetta) e a fuíña 
(Martes foines). Tamén hai 
rexistro de lobo ibérico (Canis 
lupus). No entanto, estas es-
pecies non son abundantes e 
están suxeitas a gran presión 
antropoxénica, como vivendas, 
estradas, actividade cinexética 
e incendios forestais.

Entre o patrimonio cultural 
destaca o xacemento medie-
val do Coto da Torre (que es-
tivo a piques de ser destruído 
por unha canteira en 2011), a 
mámoa das Lagoas, o crucei-
ro da carballeira da Porteliña, 
varios muíños recuperados e 
en funcionamiento, a ermida 
de San Brais e un antigo foxo 
do lobo. A actual igrexa parro-
quial árquese sobre un castro 
da Idade do Ferro, posterior-
mente romanizado, denomi-
nado “Castra de Rebordelo”.



Limpeza da levada do muíño do Milagres

BOAS PRÁCTICAS
Acordo de custodia  
do territorio

Logo do incendio de 2017, a co-
munidade botou a andar o pro-
xecto de custodia do territorio 
“Couto da Eirexiña”, en cola-
boración coa Asociación para 
a Defensa Ecolóxica de Galiza 
(ADEGA). A principal finalidade 
do proxecto é a conservación e 
a posta en valor do patrimonio 
natural presente na comunidade 
de montes de Rebordelo. ADEGA 
facilitou a planificación de acti-
vidades de voluntariado e edu-
cación ambiental, nas que veñen 
participando centos de persoas 
en tarefas de eliminación de es-
pecies exóticas invasoras, plan-
tacións de especies nativas, in-
ventariado de especies, etc.

Unha das primeiras áreas de 
acción do acordo foi o inventa-
riado, mapeo e planificación da 
eliminación das especies exóti-
cas invasoras presentes na área 
en custodia, fundamentalmente 
Eucalyptus globulus e Acacia 
melanoxylon. Aplicouse o mé-
todo de descascado manual, 
formando a centos de persoas 
voluntarias nesta técnica. En 5 
anos restauráronse aproxima-
damente 10 hectáreas mediante 
as intervencións de voluntariado.

Ademais, o equipo técnico de 
ADEGA xunto coa comunida-
de realizan de xeito continua-
do controis de seguimento da 
fauna presente na parroquia 
a través de itinerarios de iden-
tificación, combinado co uso 
de cámaras de fototrampeo, 
dispositivos de gravación de 
son e outras metodoloxías 
non invasivas. A través do Pro-
xecto Ríos tamén se promove 
a custodia fluvial do río Almo-
frei ao seu paso pola parro-
quia, realizando dúas inspec-
cións anuais para obter datos 
fisico-químicos e parámetros 
biolóxicos e xeomorfolóxicos 
que permiten establecer a 
saúde ambiental e da calida-
de dos hábitats.

En 2023 o proxecto deu un sal-
to cualitativo ao crear unha 
entidade sen fins lucrativos 
para o desenvolvemento do 
proxecto, a Asociación Couto 
da Eirexiña, na que, ademais 
da propia veciñanza, partici-
pan moitas das persoas que 
viñan participando nas activi-
dades educativas e de volun-
tariado.

Recuperación de pozas e 
zonas húmidas

Logo do incendio de 2017, os 
microhábitats de pozas dos 
Chans de Rebordelo sufriron 
unha eutrofización das au-
gas polo efecto do lume, da 
erosión das zonas próximas 
e da acumulación de cinsa 

e sedimentos. Estas pozas, 
a pesar do seu pequeno ta-
maño, conforman ecosiste-
mas de grande importancia, 
non só porque constitúen o 
hábitat de numerosas espe-
cies de flora e fauna, senón 
porque diversifican a paisaxe, 
favorecen a biodiversidade 
e actúan como corredores 
ecolóxicos.

A partir de outubro de 2018 
leváronse a cabo actuacións 
de rexeneración ambiental 
destas pozas e outras zonas 
húmidas mediante un progra-
ma de voluntariado ambien-
tal que incluíu a construción 
de trampas de sedimentos 
mediante pedras e material 
vexetal para impedir a entra-
da deste sedimento no inte-
rior das pozas. Continúanse 
realizando inspeccións perió-
dicas do estado ecolóxico, así 
como estudos de biodiversi-
dade como parte do proxecto 
“Charcas con Vida.”

Ciencia cidadá e bioblitzs

Desde un primeiro momento, 
a comunidade priorizou a ne-
cesidade de realizar estudos 
de biodiverisdade para coñe-
cer a riqueza e o estado de 
conservación dos ecosiste-
mas e de especies presentes 

Descasque de eucalipto na antiga canteira de Nogueira Raposo (Vulpes vulpes) na canteira 
de Nogueira

Os refuxios de fauna

A Lei 13/2013 de caza da Galiza 
establece no seu artigo 33 e se-
guintes a posibilidade de crear 
refuxios de fauna por razóns de 
carácter biolóxico, científico ou 
educativo, co fin de asegurar 
a conservación de determina-
das especies de fauna silves-
tre. Nestas áreas a caza está 
permanentemente prohibida. 
A lei contempla que a creación 
destes refuxios pode promo-
verse a instancia de entidades 
públicas e privadas con fins cul-
turais, científicos ou ambientais, 
acompañando unha memoria 
xustificativa da conveniencia 
e finalidade. Exemplos desta 
figura é o bosque custodiado 
pola Asociación Ridimoas, en 
Beade (Ourense).

no territorio, paso chave para 
posibilitar a súa preservación 
e posta en valor. Para isto re-
correuse á ciencia cidadá e 
actividades de descuberta 
colectiva de biodiversidade 
(bioblitzs) en colaboración 
cun equipo de biólogas/os. 
Seguindo a máxima de coñe-
cer para protexer, tamén se 
organizaron roteiros interpre-
tativos en cada unha das xor-
nadas de traballo voluntario.

O proxecto tamén se valeu do 
uso de cámaras de fototram-
peo e observación e identi-
ficación de rastros e sinais, 
co fin de identificar os princi-
pais mamíferos presentes no 
monte, contribuíndo coa in-
formación obtida ao proxecto 
do Atlas de Mamíferos de 
Galicia do grupo GEAS (Gru-
po de Estudo dos Animais 
Salvaxes). Por outra parte, 
para o estudo da herpetofau-
na colaborouse activamente 
co Atlas Herpetolóxico de 
Galicia coordinado pola So-
ciedade Galega de Historia 
Natural. Tamén se realizaron 
colaboracións coa entidade 
Morcegos de Galicia e o Atlas 
de quirópteros.

Todo este traballo permitiu 
realizar unha cartografía de 
detalle dos diferentes hábita-
ts presentes ao longo do ter-
ritorio comunitario, avaliar o 
seu estado de conservación 
e planificar mellor as medi-
das a adoptar para acadar 
os obxectivos de rexenera-
ción e conservación. Tamén 

foi posíbel identificar mul-
titude de especies tanto de 
aves como hérpetos, mamí-
feros, plantas e fungos que 
actualmente forman parte 
do inventariado de biodiver-
sidade do proxecto, incluín-
do 10 especies de morcegos 
e 22 especies de hérpetos. 
A raíz dos inventariados da 
biodiversidade fúnxica, es-
tablecéronse en colabora-
ción con Mycogalicia dous 
coutos micolóxicos onde se 
realizan actividades de apro-
veitamento, identificación e 
cultivo de cogomelos.

Refuxio de fauna

Décadas atrás, a comunidade 
acordara a cesión dos dereitos 
cinexéticos a unha sociedade 
de caza local, que os integrou 
no seu TECOR (Terreo Cinexé-
tico Ordenado). A caza conti-
nuada, ademais de supor unha 
presión sobre determinadas 
especies e o equilibrio dos 
ecosistemas, resultaba proble-
mática ao colisionar durante 
moitas fins de semana coas 
actividades educativas e de 
voluntariado programado, le-
vando a que tivesen que ser 

interrompidas ou suspendidas 
en varias ocasións.

Por este motivo, en 2020 solici-
touse a clasificación do monte 
veciñal como refuxio de fauna, 
achegando un informe xusti-
ficativo avalado por ADEGA. 
Mentres continúa pendente a 
resolución da solicitude por 
parte da Xunta, a comunida-
de optou por negociar coa 
sociedade de caza a distribu-
ción das vedas de actividade 
cinexética menor procurando 
reducir os conflitos de usos do 
monte.

